

Demnameya duşaxeyê (dîfterî)
Duşaxe çi ye?
Duşaxe enfeksîyoneke têger e; jahreke (toksîneke) bakterîyan dibe sedem. Corynebacterium diphtheriae û Corynebacterium ulcerans du bakterîyên herî berbelav in ku kanin bibin sedema duşaxeyê, lê belê her çi qas pir kêm biqewime jî,  Corynebacterium pseudotuberculosis jî kane bibe sedem.
Çi semptomên wê hene?
Semptom pirê caran di navbera du û pênc rojên piştî rûbirûbûna bakterîya duşaxeyê dest pê dikin. Semptom li gora cîhê enfeksîyonê diguherin, lê belê awayê duşaxeya herî xurt tesîrê li qirik (gewrî) û behîvokan dike. Ji vê re duşaxeya sîstema bêhndanê tê gotin.
Semptomên destpêkê pirê caran kulbûna qirikê, nebûna îştehê û tagirtineke sivik in. Di nav 2-3 rojan de, li ser qirikê û behîvokan çermikekî weha çêdibe ku dikane daqurtandin û bêhndanê dijwar bike. Enfeksîyon her weha dikane bike ku birzik (gland) û raçînkên (tissue) lemfên her du alîyên histu biwerimin (carna ji vê re “histuyê gayî” dibêjin).
Bakterîyên ji duşaxeyê berpirsyar dikanin bibin sedema kulbûnên piçûk ên çerm ku ulserên meztir pêk tînin, bi gelemperî li dest an lingên rûbirûbûyî xuya dibin, bi taybetî jî ling. Ev awayê nexweşîyê wek duşaxeya çermî tê zanîn. Ev kulbûn û empetîgo bi dijwarî ji hev tên cudakirin.
Nexweşî her weha dikane bi cûreyên ne-jahrîn ên bakterîyên duşaxeyê re jî biqewime; di van rewşan de nexweşî bi gelemperî sivik e, dîsa jî di hin bûyeran de dikane giran jî bibe.
Heke hun ta bigirin, qirika we kul bibe, behîvokên we biwerimin, çermik pêk were, ji kerema xwe doktorê taxa xwe bibînin.
Çawa belav dibe?
Bakterîyên duşaxeyê dikanin li dev, poz, qirik an çermê kesê bi enfeksîyonê ketî bijîn. Belavbûna gelemperî weha ye; heke piştî ku kesekî bi enfeksîyonê ketî hildipişke yan dikuxe, kesek rûbirûyî dilopên piçûk ên di hewayê de bibe. Kêmtir berbelav, enfeksîyon dikane bi têkilîya nêzîk a bi lezyonên çermê kesekî bi cûreyê çermî yê nexweşîyê ketî derbas bibe. Di normalê de ji bo ku enfeksîyon derbasî kesên din bibe, divê têkilîyeke demdirêj pêk were. 
Enfeksîyona Corynebacterium ulcerans bi vexwarina şîrê nepastorîzekirî (nekelandî) yan têkilîya nêzîk a bi heywanan re ji bo demeke dirêj re  hatiye têkilîdarkirin (wek mînak li cotgehekê xebitîn an wek veterîner xebitîn).
Çawa pêşî lê bigirin?
Perpûna duşaxeyê ji nexweşîyê diparêze û pir bitesîr e. Antîbodîyên jahra duşaxeyê çêdike ku ji nexweşîyê diparêzin. Perpûn ji jahra neçalakkirî û pakkirî ya cûreyê C. yê duşaxeyê tê afirandin û laş teşwîq dike ku li dijî jahra duşaxeyê antîbodîyan biafirîne, da ku heke ew kes dûre di jîyana xwe de bi duşaxeyê re rûbirû bibe, sîstema parêzbendîya (muafîyet) laş kanibe xwe biparêze.
.
Perpûna duşaxeyê wek beşeke bernameya serekî ya parêzbendîyê ya KY tê dayin.
Hemû zarokên piçûk divê di sala yekem de kurseke 3 dozan a perpûna tê de duşaxe hewandî wergirin; bi gelemperî didin 2, 3 û 4 mehîyan. Zarok ive di navbera 3,5 û 5 salî de dozeke yekem a piştgir wergirin û piştgira duyem jî di navbera 13 û 18 salî de.
Ji ber vê bernameya perpûnan a pir bitesîr, van rojan dîtina duşaxeyê li KY ne ji rêzê ye û piranîya bûyerên ku di nav KY de diqewimin nuha enfeksîyonên sivik li gel takekesên kêmperpûnbûyî yan mezinên bi tevayî perpûnbûyî, lê xwedî astên nizm ên parêzbendîyê, pêk tên.
Çawa tê teşxîskirin?
Teşxîs li gora muayeneyeke klînîkî û swabên testê tê kirin, ku bi pirayî ji qirikê tên wergirtin, lê her weha di rewşa duşaxeya çermî de ji cîhên kulbûyî jî. Ji bo tesbîtkirina jahrê û belêkirina teşxîsê testên laboratûaran ên taybetî pêwîst in.
Heke ez yan endamekî malbatê bi duşaxeyê bikeve çi dibe?
Doktorek ê ji bo başkirina ji duşaxeyê antîbîyotîkan binivîse û di hin rewşan de ew ê her weha jahrkujan (antîtoksîn) bide.
Têkilîyên nêzîk, mirovên ku di heman xanîyî de dimînin an bi kesê pêketî re têkilîya nêzîk pêk anîye, ji wan re lêkolîna enfeksîyona duşaxeyê tê pêşniyarkirin. Têkilîdarên nêzîk wê bi antîbîyotîkê jî werin başkirin. Piştî ku kesek hemû kursa başkirina bi antîbîyotîkan bibe, bi wî/wê re êdî enfeksîyon tuneye.
Heke hun bi duşaxeyê ketibin an bi kesekî bi duşaxeyê ketî re têkilîya we ya nêzîk pêk hatibe û li dijî nexweşîyê hun nehatibin perpûnkirin, ji we re kurseke tevayî ya perpûnkirinê wê bê pêşniyarkirin. Heke hun berê perpûn bûbin, lê ev berîya 12 mehên çûyî be, ji bo piştgirîya parêzbendîya we li dijî enfeksîyonê wê ji we re dozeke piştgir bê pêşniyarkirin.
Duşaxe li KY nexweşîyeke ragihandinê ye, anku heke doktorek şik bike ku kesek bi duşaxeyê ketibe, divê ew rayedarên tendirustîya gel agahdar bike.
Heke hun an kesekî têkilîya nêzîk bi duşaxeyê were teşxîskirin, Navenda Tendirustîya Gelê Înglistanê ya herêma we wê bi we re têkilîdar bibe ku li ser çalakîyên parastina we û kesên din ên li dora we şêwirmendîyê pêşkêş bike.
Ez dikanim bêtir agahîyê ji ku wergirim?
Çavkanîyên ser înternetê yên ku dibe ku ji we re bibin alîkar:
[image: ]


https://www.gov.uk/government/collections/diphtheria-guidance-data-and-analysis http://www.nhs.uk/conditions/Diphtheria/Pages/Introduction.aspx

Heke gumana we hebe ku hun an kesekî nêzîkî we bi duşaxeyê ketibe, ji kerema xwe lênêrîna acil a bijîşkîyê bixwazin. 

